
ᑐᓴᕐᑕᐅᓴᐅᑎᒋᔪᑦᓴᖅ 
 
 

ᐳᑦᑕᐅᑏᑦ ᑲᑎᒪᓂᒻᒪᓂᒻᒪᕆᖓ:ᐱᖓᔪᐊ ᓄᓇᓕᓕᒫᓄᑦ 

ᕿᕕᕐᓂᒥᒃ ᓯᕗᓕᐅᕐᓯᒪᓂᕐᒧᑦ ᒪᒥᓴᕐᓂᒧᓪᓗ ᑲᑎᒪᓂᒻᒪᕆᒃ ᓄᓇᕕᒻᒥ 

 

 

ᑰᑦᔪᐊᖅ, ᐆᒃᑑᐸ 17, 2017 - ᓄᓇᓕᒃ ᐃᓄᑦᔪᐊᖅ ᐅᐱᒍᓱᑉᐳᖅ ᑐᖕᖓᓱᑦᑎᓯᓂᕐᒥᒃ ᐱᖓᔫᒍᑕᐅᓕᕐᑐᒥᒃ ᐳᑦᑕᐅᑏᑦ 
ᑲᑎᒪᓂᒻᒪᕆᖓᓂᒃ, ᓄᓇᕕᒻᒥ ᕿᕕᕐᓂᒥᒃ ᓯᕗᕐᙰᓯᒪᓂᕐᒥᒃ ᒪᒥᓴᕐᓂᐅᓱᓂᓗ ᑲᑎᒪᓂᒻᒪᕆᓐᓂᒥᒃ. ᐅᒃᑯᐃᓯᓂᕐᒧᑦ 
ᑲᑎᒍᑕᐅᓂᖓ ᐊᑑᑎᓚᐅᕐᑐᖅ ᐅᓐᓄᑐᒃᑯᑦ ᐆᒃᑑᐸ 15-ᒥ. ᐱᒋᐊᕈᑎᖃᓚᐅᕐᑐᖅ ᓂᐯᑦᑑᑫᓐᓇᓂᕐᒧᑦ, ᑭᖑᓕᖃᕐᓱᓂ 
ᖁᓪᓕᐅᑉ ᐃᑭᑕᐅᓂᖓᓂᒃ, ᑲᑕᑦᔭᑐᑦ, ᑭᓚᐅᑦᔭᑐᑦ ᑐᖕᖓᓱᑦᑎᓯᒍᑕᐅᔪᐃᓪᓗ ᓄᓇᕕᒻᒥ ᐃᓗᓯᓕᕆᔨᒃᑯᓂᑦ 
ᑲᒪᔨᒻᒪᕆᖓᓂᑦ ᒥᓂ ᑯᔩᒧᑦ, ᒪᑭᕝᕕᐅᑉ ᐊᖓᔪᕐᖄᖓᓄᑦ ᔫᐱ ᑕᕐᕿᐊᐱᒧᑦ, ᑭᕕᕐᓂᒥᒃ ᓯᕗᕐᙰᓯᒪᕐᒧᑦ ᐱᓇᓱᑦᑐᒧᑦ 
ᒫᑕ ᐃᓄᑉᐸᒧᑦ, ᑲᓇᑕᒥ ᑕᐱᕇᑐᑦ ᑭᒡᒐᖓᓄᑦ ᖄᑎ ᑭᐊᑦᓚᒧᑦ ᐃᓚᒋᔭᐅᓚᐅᕐᒪᑕ ᐅᖄᒋᐊᕐᑐᓱᑎᒃ. 85 ᑲᑎᒪᒋᐊᕐᑐᑦ 
ᐃᓚᐅᒍᒪᓯᒪᔪᑦ ᐃᓚᐅᑎᓗᒋᑦ ᓄᓇᕕᒻᒥᑦ ᐱᓯᒪᔪᑦ, ᐳᑦᑕᐅᑏᑦ ᐃᓚᓕᐅᒥᕙᑦᑐᑦ ᐊᕐᕌᒍᑕᒫᑦ, ᐃᓄᐃᓪᓗ ᐃᓚᐅᓯᕙᒻᒪᑕ 
ᓄᓇᓕᓕᒫᓂ ᐊᔪᐃᓐᓇᓕᕐᑐᓄᑦ ᓯᕗᕐᙰᓯᒪᓂᕐᒧᑦ ᕿᕕᕐᓂᒥᒃ ᐃᑲᔪᕐᓯᓱᑎᓗ ᒪᒥᓴᕐᓂᒥᒃ ᐊᑦᑐᑕᐅᓯᒪᔪᓄᑦ. 

 

ᐳᑦᑕᐅᑏᑦ ᐊᐅᓚᑦᔮᖀᕙᑦᑐᑦ ᓄᓇᓕᓐᓂᒃ ᐊᑦᔨᒌᖏᑐᓄᑦ ᐱᑦᔪᑕᐅᔪᓄᑦ ᕿᕕᕐᓂᒧᑦ ᐅᐱᒪᒍᑎᖃᕐᓱᓂᓗ 
ᐃᓂᓯᒪᒃᑫᓂᕐᒧᑦ ᐃᓄᐃᑦ ᐱᒍᓐᓇᓂᖏᓐᓂᒃ ᓯᕗᓕᕐᓱᑎᒃ ᐸᕐᓇᑕᐅᓂᖓᓂᒃ ᐃᓱᐊᓈᕐᑎᑕᐅᓂᖓᓂᓗ. ᓄᓇᓕᒻᒥ 
ᑲᑎᒪᔨᐊᐲᑦ, ᐃᓚᐅᑎᓗᒋᑦ ᑭᒡᒐᑐᕐᑐᑦ ᐃᓄᑦᔪᐊᑉ ᑲᕙᒫᐱᖓᓂᒃ, ᐃᓅᓕᑦᓯᕕᒃ ᐋᓐᓂᐊᕕᒻᒥᒃ, ᓱᖏᕐᑐᐃᕕᒃ 
ᐃᓪᓗᖁᑎᖓᓂᒃ, ᑲᑎᕕᑦ ᓄᓇᓕᓕᒫᑦ ᑲᕙᒪᓂᒃ, ᓄᓇᕕᒻᒥ ᐱᒋᐅᕐᓴᕕᒻᒥᒃ, ᐅᓈᖅ ᐊᖑᑏᑦ ᑲᑐᑦᔨᖃᑎᒌᓐᓂᖓᓂᒃ 
ᒪᑭᕝᕕᑯᓂᓪᓗ ᓯᕗᓕᕈᑎᖃᕐᓱᑎᒃ ᐸᕐᓇᑕᐅᓂᖓᓂᑦ ᐱᓂᐊᕐᓂᐅᑉ. ᑲᑎᒪᔨᐊᐲᑦ ᓇᓪᓕᑳᕐᓯᒪᓚᐅᕐᑐᑦ ᓇᓗᓀᒃᑯᑕᖃᕐᑎᓗᒍ 
‘’ᓯᕗᒧᐊᓂᖅ ᓴᐱᕈᓐᓀᓗᓂ-ᒥ’’ ᓄᐃᑕᑎᑦᓯᐅᑎᒋᑦᓱᒍ ᐱᑐᑦᓯᒪᓂᕐᒥᒃ ᓄᓇᕕᒻᒥ ᐊᑑᑎᖃᑦᑕᓯᒪᔪᓄᑦ, 
ᓵᖕᖓᒐᑦᓴᖁᑎᖏᓐᓄᓗ ᐊᔪᐃᓐᓇᕋᑦᓴᐅᓱᑎᒃ ᐅᓪᓗᒥ, ᐊᓪᓗᕆᐊᕈᑎᖃᕈᒪᓂᕐᒧᓗ ᓯᕗᒧᑦ ᐊᐅᓚᑦᔭᕆᐊᕐᓂᒥᒃ ᐊᑐᕐᓗᒍ 
ᐊᑦᑕᓇᖕᖏᑐᖅ ᐃᓅᑐᐃᓐᓇᐅᓂᕐᒥᒃ ᐃᓕᑕᕐᓇᕈᑎᖃᕐᓂᖅ. 

 

ᑲᑎᒪᓂᐊᕈᕐᓄᑦ ᐅᖄᒐᑦᓭᑦ ᐃᓚᖃᕐᑐᑦ ᓄᓇᖁᑎᑖᕆᔭᐅᓂᑯᒦᒍᓐᓀᓂᕐᒥᒃ, ᐊᖏᕈᑎᖃᕐᓂᒥᒃ ᕿᐊᒍᑎᖃᕐᓂᒧᑦ, 
ᐊᓂᒎᑎᓂᕐᒥᒃ ᐱᒐᓱᐊᒻᒪᕆᓐᓇᑐᓂᒃ, ᐊᑦᑕᓇᖕᖏᑐᒥᒃ ᓄᓇᓕᓐᓂᒥᒃ, ᑕᑯᒥᓇᕐᑐᓕᐅᕐᓂᒧᑦ ᑲᒪᒋᓂᕐᒥᒃ, ᐊᑦᑕᓇᖕᖏᑐᒥᒃ 
ᐅᖄᒍᑎᖃᕐᓂᒥᒃ (ᕿᕕᕐᓂᒥᒃ ᓯᕗᕐᙰᓯᒪᓂᕐᒧᑦ ᐱᒍᓐᓇᐅᑏᑦ) ᐃᒻᒥᓂᓪᓗ ᑲᒪᒋᑦᓯᐊᓂᕐᒥᒃ, ᐃᓚᐅᑎᓗᒋᑦ ᐳᓚᕋᕐᓂᖅ 
ᓄᓇᓕᒻᒥ ᐱᓇᓱᕝᕕᓄᑦ ᐱᓇᓱᐊᕈᑎᓕᓐᓄᑦ ᖃᓄᐃᖕᖏᓯᐊᕐᓂᒥᒃ. ᑲᑎᒪᖃᑕᐅᔪᑦ ᐱᕕᖃᕐᑎᑕᐅᒻᒥᔪᑦ ᑕᙯᕐᓯᓂᕐᒥᒃ 
ᑲᑎᖃᑦᑕᓂᕐᒥᓗ ᐅᓐᓄᑐᒃᑯᑦ ᓱᓚᑳᓐᓂᓄᑦ, ᐃᓚᖃᕐᑎᓗᒋᑦ ᐅᓈᓕᐅᕐᓂᒥᒃ, ᐅᓂᒃᑳᓂᕐᓂᒃ ᑕᑯᒥᓇᕐᑐᓕᐅᕐᓂᓂᓪᓗ. 

 

ᑲᑎᒪᓂᒻᒪᕆᒃ ᐱᕕᖃᕐᑎᓯᔪᖅ ᐊᑦᑕᓇᖕᖏᑐᒦᓗᑎᒃ ᐃᓚᐅᑎᑦᓯᓯᐊᓂᒥᓪᓗ ᐱᕕᑦᓴᓂᒃ, ᐊᔪᐃᓐᓇᕈᑕᐅᑦᓱᓂᓗ 
ᓄᐃᑦᓯᓗᑎᒃ ᑲᑎᒪᖃᑕᐅᔪᑦ ᐊᓐᓇᐅᒪᓗᑎᒃ ᓯᕗᕐᙰᓯᒪᓗᑎᓗ ᕿᕕᕐᓂᒥᒃ. ᑲᑐᑦᔨᓱᑎᒃ ᐃᓄᐃᑦ ᐃᓄᓕᕆᓂᕐᒧᑦ 



ᐃᑲᔪᕐᓯᔩᑦ ᐊᑐᐃᓐᓇᐅᔪᑦ ᑲᑎᒪᓂᐊᕈᓯᓕᒫᓂ, ᐊᑐᐃᓐᓇᐅᕕᖃᕐᓱᑎᒃ ᐃᓄᑑᑎᓗᒋᑦ ᐃᑲᔪᕐᑕᐅᒋᐊᓕᓐᓄᑦ ᐊᑦᑕᓇᖁᓇᒋᑦ 
ᑲᑎᒪᒋᐊᕐᓯᒪᔪᑦ ᐅᓪᓗᓕᒫᖅ ᐅᓐᓄᐊᓕᒫᕐᓗ. 

 

ᐅᖓᑖᓄᑦ 150 ᐃᓄᐃᑦ ᐃᓚᐅᔪᑦ 2017 ᐳᑦᑕᐅᑏᑦ ᑲᑎᒪᓂᒻᒪᕆᖓᓄᑦ. 

    ᐱᓯᒪᔪᑦ:         ᓄᓇᕕᒻᒥ ᐃᓗᓯᓕᕆᓂᕐᒧᑦ ᑲᑎᒪᔨᒃᑯᓂ 

